
Հիմք ընդունելով «Պետական կառավարչական հիմնարկների մասին» Հայաստանի Հանրապետության օրենքը՝
Հայաստանի Հանրապետության կառավարությունը որոշում է.

1.Հայաստանի Հանրապետության կառավարության 2002 թվականի օգոստոսի 15-ի «Հայաստանի Հանրապետության առողջապահության նախարարության պետական առողջապահական գործակալության կանոնադրությունը և կառուցվածքը հաստատելու մասին» N 1301-Ն որոշման մեջ կատարել հետևյալ լրացումները.

1) որոշման N 1 հավելվածի 8-րդ կետը լրացնել նոր «դ» ենթակետով՝ հետևյալ բովանդակությամբ.

 «դ) բժշկական օգնություն և սպասարկում իրականացնողների կողմից պետական պատվերի շրջանակներում իրականացվող բժշկական օգնության և սպասարկման գործընթացի մշտադիտարկում, կատարված աշխատանքների վերլուծություն և փորձագիտական գնահատում»:
2) որոշման N 2 հավելվածի «I. ԿԱՌՈՒՑՎԱԾՔԱՅԻՆ ՍՏՈՐԱԲԱԺԱՆՈՒՄՆԵՐ» բաժինը լրացնել նոր «Բժշկական օգնության մշտադիտարկման և փորձագիտական գնահատման բաժին» տողով:

2.Սույն որոշումն ուժի մեջ է մտնում 2014 թվականի հունվարի 1-ից: 
Հ Ի Մ Ն Ա Վ Ո Ր Ո Ւ Մ

«Հայաստանի Հանրապետության կառավարության 2002 թվականի 
օգոստոսի 15-ի  N 1301-Ն որոշման մեջ լրացումներ կատարելու մասին» 
Հայաստանի Հանրապետության կառավարության որոշման
 նախագծի վերաբերյալ
1. Ներկա իրավիճակը և ակնկալվող արդյունքները


«Հայաստանի Հանրապետության կառավարության 2002 թվականի օգոստոսի 15-ի N 1301-Ն որոշման մեջ լրացումներ կատարելու մասին» Հայաստանի Հանրապետության կառավարության որոշման նախագիծը բխում է «ՀՀ առողջապահության նախարարության պետական առողջապահական գործակալության լրացուցիչ կարողությունների ձևավորման միջոցառումների ծրագրի» դրույթներից: Ներկայումս ՀՀ առողջապահության նախարարության պետական առողջապահական գործակալությունը (այսուհետ ՊԱԳ) պատասխանատու է պետպատվեր իրականացնող բժշկական կազմակերպությունների հետ կնքվող պայմանագրերի նախապատրաստման, պայմանագրային գումարների հաշվարկման, տարվա ընթացքում ֆինանսավորման հատկացման և մատուցված բուժօգնության ծավալների և որակի վերահսկողության համար, ընդ որում՝ վերջին գործառույթը (վերահսկողական) իրականացվում է ինչպես կազմակերպությունների կողմից ներկայացվող ամսական հաշվետվությունների ընթացիկ ուսումնասիրությունների և վերլուծության, այնպես էլ տեղերում ընտրողական ստուգումներ կազմակերպելու միջոցով: Ինչպես հաշվետվությունների վերլուծությունը, այնպես էլ ստուգումները կատարվում են բուժման գործընթացի ավարտից հետո (post factum), այսինքն՝ դրանք, որպես կանոն, չեն ազդում կոնկրետ հիվանդի բուժօգնության կազմակերպման գործընթացի կամ արդյունքի վրա: Հայտնաբերված խախտումների կամ թերությունների վերացման համար հիմնականում կիրառվում են նախազգուշացումների կամ տույժերի մեխանիզմները:


ՊԱԳ-ի գործառույթների և աշխատանքների կազմակերպման սկզբունքների առումով առաջարկվող մոտեցումների հիմնական տարբերությունը ներկայումս գործող կարգի համեմատությամբ կայանալու է նրանում, որ վերոհիշյալ մեխանիզմների պահպանմանը զուգահեռ պետք է անցում կատարել բուժօգնության յուրաքանչյուր դեպքի կառավարման սկզբունքին (case management): Այս դեպքում աշխատանքների պատվիրատուն (տվյալ դեպքում՝ ՊԱԳ-ը) քաղաքացու՝ բուժօգնության դիմելու պահից սկսած ոչ ուշ, քան 24 ժամվա ընթացքում պետք է տեղեկացվի այդ փաստի մասին, որպեսզի հնարավորություն ունենա մասնակցելու բուժօգնության գործընթացում կիրառվող բժշկական օգնության և սպասարկման ձևերի, մեթոդների, ծավալների և ժամկետների մասին որոշումների կայացմանը, ինչը իր հերթին թույլ կտա ՊԱԳ-ին ազդել ցուցաբերվող բուժօգնության վերջնական որակը և գինը ձևավորող գործոնների վրա:


Աշխատանքների նման կազմակերպման համար կապահովվի ՊԱԳ-ի աշխատակիցների մշտական ներկայություն Երևան քաղաքի մի շարք խոշոր կազմակեպություննում, իսկ այլ կազմակեպություննի հետ կապահովվի կանոնավոր հետադարձ կապ՝ ըստ անհրաժեշտության այցերի կատարմամբ և տեղում խնդիրների քննարկմամբ:


ՊԱԳ-ի գործառույթների և աշխատանքների կազմակերպման սկզբունքների վերը նշված վերանայումներից բխող աշխատանքների կազմակերպման նպատակով առաջարկվում է ՊԱԳ-ի կենտրոնական ապարատի կառուցվածքում ստեղծվել նոր կառուցվածքային միավոր՝ «բժշկական օգնության մշտադիտարկման և փորձագիտական գնահատման բաժին», ինչպես նաև համապատասխան լրացում կատարել ՊԱԳ-ի գործառույթների սահմանման մեջ:

2. Նախագծի մշակման գործընթացում ներգրավված ինստիտուտները և անձինք 
Նախագծի կազմմանը մասնակցել են Հայաստանի Հանրապետության առողջապահության նախարարության պետական առողջապահական գործակալության աշխատակիցները:
Տ Ե Ղ Ե Կ Ա Ն Ք N 1
Իրավական ակտն ընդունելու կապակցությամբ պետական
 բյուջեում ծախսերի կամ եկամուտների փոփոխման վերաբերյալ
«Հայաստանի Հանրապետության կառավարության 2002 թվականի օգոստոսի  15-ի N 1301-Ն որոշման մեջ լրացումներ կատարելու մասին» Հայաստանի Հանրապետության կառավարության որոշման ընդունման կապակցությամբ ՀՀ 2014 թվականի պետական բյուջեի եկամտային և ծախսային մասերում փոփոխություններ չեն սպասվում, քանի որ նորաստեղծ բաժնի աշխատանքների ապահովման լրացուցիչ ծախսերը նախատեսվում է իրականացվել ՀՀ 2014 թվականի պետական բյուջեի «Պետական հիմնարկների և կազմակերպությունների սոցիալական փաթեթով ապահովում» ծրագրի շրջանակներում կանխատեսվող տնտեսումների հաշվին՝ վերաբաշխումների իրականացման միջոցով:
Տ Ե Ղ Ե Կ Ա Ն Ք N 2
Իրավական ակտերում փոփոխություններ և լրացումներ
 կատարելու անհրաժեշտության մասին
«Հայաստանի Հանրապետության կառավարության 2002 թվականի օգոստոսի  15-ի N 1301-Ն որոշման մեջ լրացումներ կատարելու մասին» Հայաստանի Հանրապետության կառավարության որոշման ընդունման կապակցությամբ անհրաժեշտություն է առաջանում փոփոխություն կատարել Հայաստանի Հանրապետության վարչապետի 1998 թվականի նոյեմբերի 6-ի N 620 որոշման մեջ:
Տ Ե Ղ Ե Կ Ա Ն Ք
«Հայաստանի Հանրապետության կառավարության 2002 թվականի օգոստոսի  15-ի N 1301-Ն որոշման մեջ 
լրացումներ կատարելու մասին» Հայաստանի Հանրապետության կառավարության որոշման նախագծի
 կապակցությամբ շահագրգիռ նախարարների առարկությունների և առաջարկությունների վերաբերյալ
	Առարկության,առաջարկության հեղինակը (գրության ստացման ամսաթիվը, գրության համարը)
	Առարկության, առաջարկության բովանդակությունը
	Եզրակացություն
	Կատարված փոփոխությունները

	ՀՀ ֆինանսների նախարար
	ՀՀ առողջապահության նախարարության պետական առողջապահական գործակալության կառուցվածքում բժշկական օգնության մշտադիտարկման և փորձագիտական գնահատման բաժին ստեղծելու և նախարարության աշխատողների առավելագույն թվաքանակը 15 հաստիքով ավելացնելու մասին, և առաջարկում է նախատեսվող գործառութային և կառուցվածքային փոփոխությունները կատարել ՀՀ առողջապահության նախարարության աշխատակազմի ընդհանուր թվաքանակի և պահպանման ծախսերի սահմաններում:

